
DIITABUUJA

 Kàdi bìkèngela ùkwatèmudimu ne diitabuuja kùdìNzambì,
bwà kwenza ne dìkwatè mudimu. Nwamònu anyì? Pa nànku

wêwè udi ne dibììkà dyà ku lufù dyèbè sungasunga munda
mwèbè amu. Dibììkà dyèbè dyà ku lufù adi dìdi munda mwèbè,
mu nyumà webè amu.

2 Mpindyewu, nudi bamanyè’s, pààkafwà Yesù pa nkùrusè,
“MusùùkàWèndè wàkapwekamu ìfernò ne wàkayiisha misùùkà
yìvwà mu bùlokò, yìvwà kayìyi minyingàlàle mu matùkù a
lutùùlù aNoà.”MubidiWèndèwàkayamu lukìtà. Kàdi, kumpàlà
kwà Yêyè kufwà, Wàkalàmbula Nyumà Wendè mu byanza byà
Nzambì.Mu cyanza…“MubyanzaByèbèNdi ndàmbulaNyumà
Wanyì.” Pa nànku, nudi numòna’s, Nyumà Wendè wàkaya kùdì
Nzambì; musùùkà Wèndè wàkaya mu ìfernò; mubidi Wèndè
wàkaya ku lukìtà.

3 Mpindyewu, Nyumà uvwa munda Mwèndè awu ùvwa
Nyumà wa Nzambì. “Nyumà awu, mu bikondo byà kale
ne mu mìshindù mishììlèshììlàngàne, wàkalaaba bapròfetà,
bwà kutwàdilabò cisàmbà Mukenji; mu matùkù a ndekeelu,
ku Kilistò; nènku mpindyewu, mu matùkù aa nùnku, ku
Èvànjeelìyò.” Mpindyewu, patùdì tupeta Kilistò munda mwà
mwoyi wètù, ki cyônsò cìdì citùkèngelà. Ki Mwoyi wà
Cyendèlèèlè.

4 Mpindyewu, Kilistò kàvwa mwà kwalukila matùkù àsàtù
kaàyi makùmbàne to. Bwalu, Nyumà Wendè ùvwa paanyimà
pàà lumwènù lwà bindìdìmbì, lwenzè bu dibaya, mùshindù ewu,
bwà Yêyè kàmònumwà kusambukamukàlù awu to, bwalu cìvwa
n’Dîyì dyàkula dyà Nzambì, ne: “Ùvwa ne cyà kulààla mu lukìtà
munda mwà matùkù àsàtù a muunyà ne a bufùkù.” Mpindyewu,
Yêyè kàvwa mwà kwalukila pàvwa matùkù àsàtù a muunyà ne
a bufùkù awu kaàyi majikè to. Nènku pààkajikà matùkù àsàtù
a muunyà ne a bufùkù awu, Nyumà Wendè wàkasùùludiibwa.
Wàkaya buludì kùdì musùùkà Wèndè, nènku musùùkà Wèndè
wàkaalukila ne kwangata mubidi, ne wàkuuja cìvwàYemwambè
aci ne: “Ndi ne bukolè bwà kutèèka mwoyi Wànyì panshì. Ndi ne
bukolè bwà kuwàngata cyàkàbìdì. Ndi ne bukolè.”

5 Mpindyewu, yônsò wa kunùdì ùdi ne bukolè, mùshindù
wùmwèwùmwè awu, bwalu nudi bânà bàà Nzambì bàà balùmè
ne bàà bakàjì. Ne Nyumà mwinè udi munda mwèbè awu, mu
dìndà emu, Nyumà Mwîmpè udi munda mwèbè mu dìndà emu
awu, Nyumà Mwîmpè umwèumwè awu ngwâkubììsha ku lufù.
Pa nànku, wêwè udi ne bukolè bwà kudìbììsha wêwè mwinè
ku lufù.

6 Pawàfwà, musùùkà wèbè newùye mu—mu…mwinshì mwà
cyoshelu cyà Nzambì, kabìyi mu…mu Bwikadi mene bwà
Nzambì to. Mpindyewu, nyumà webè neàye kùdì Nzambì,
kàdi wêwè kwêna mwà kwalukila to. Vùlukààyi ne, mu Bible,
mMwambè ne nyumà…“Misùùkà mwinshì mwà cyoshelu, yèla
lubìlà ne: ‘Mukalenge, too ne dîbà kaayì, too ne dîbà kaayì?’”
Ne bôbò kabàvwa mwà kwalukila pàvwà Mifùndu kayìyi myûle
to, ne, ànu mùvwà Kilistò amu, kàvwa mwà kwalukila pàvwà
Mifùndu kayìyi myûle to. Pashììshe, paanyimà, pàà byônsò abi
bimanè kwenzeka, dikènga dyônsò dimanè kujika, ne bânà
bààbò bamanè kukènga bintu bìmwèbìmwè abi, anyì pàà
twêtù bamanè kukènga mwàkakèngabo bôbò amu, ne bikwàbò;
pashììshe, mu ditùkù adi, neùmanyè ànumenemenemwabawûdì
mujiikììbwe, nyumà webè neàsuuludiibwè ùmuka kùdì Nzambì
ne neàlwe kùdì musùùkà.

7 Mpindyewu, musùùkà ncitùpà cyà ku wêwè cìdì cìmanya ne
cyùmvwa, meeji èbè. Nudi bavùlùke cìkèènà-kumòna cîmvwà
mumòne ànu àbìdì àdì panshì aa, anyì ditentemunyiibwa dikesè
adi, mukabwelè mu mwaba awu ne mukamòne bantu abu aci
anyì? [Disangisha dìdi dyàmba ne: “Amen.”—Muf.] Mpindyewu,
nyumà webè neàpinganè kùdì mubidi awu, ne mubidi wa—
wa mùshindù awu awu, musùùkà, wùdì mubidi wùdì kawùyi
wùkèngelà bwà kudyà ne bikwàbò abi to. “Ntentà wa pa
buloba ewu yêyè munyangùke, tukààdi ne mukwàbò mwindìle,”
mubidi wà mu dyulu. Nènku mwikàle ne nyumà awu, ne
musùùkà awu ne mubidi wà mu dyulu awu, neùbiishè ku lufù
mubidi wà mu bufùki ewu bwà Bukalenge bunènè bwà bidimu
cinunu abu. Nwamònu anyì? Udi ne bukolè munda mwebè
mpindyewu, bwà kwenza nànku, mpindyewu, kàdi bukolè bûdì
naabù munda mwèbè mpindyewu abu’s mbufwànyìne kufùka
buloba bupyabùpyà. Nzambì kàtu ne tuumyaba tukesè, twà
butekète, ne myaba minène, yà bujitu miikàle yà bukolè to,
dilengiibwa dyà ditàmbe bukesè dyà kùdì Nzambì ndyà bukolè
bwônsò, nwamònu’s, dilengiibwa dyà ditàmbe bukesè dyà kùdì
Nzambì adi.

8 Pa nànku, wêwè udi mumanyè, pa nànku ndi nteeta
bwà kunùbweja mu diitabuuja mpindyewu, udi mumanyè ne
cintu kampànda ncikwenzèkèle, wêwè bu mwena Kilistò. Nudi
bamanyè anyì? [Disangisha dìdi dyàmba ne: “Amen.”—Muf.]
Wêwè kale wàwa uvwa wendela panshì apa mu bitocì, mwikàle
ne bitocì byônsò abi ne mpèkaatù, ne unwà maalà, ne unàya
twarta twà mfrangà, ne—ne bintu byà pa buloba. Èè, udi
mwenzè ànu witabuuja ne Kilistò wàkufwìdi luse ku mpèkaatù
yèbè, wêwè kujuuka e kubànda kumutù kwà bintàkanyì abi.
Mpindyewu ukààdiwendela kuulu eku, nwamònu’s, kumutù kwà
byônsò abi. Bwà cinyì? Bwalu udi witabuuja ne udi mwena
Kilistò. Dîbà adi pawǐtàbì Kilistò, ne pààlu Nyumà Mwîmpè
kûdì, dîbà adi udi ne diitabuuja kùdì Nyumà Mwîmpè, aci

cìdi cìkupèèsha bukolè bwà kwendela kuulu kwà nsòmbelu wa
mpèkaatù wa mùshindù awu awu.
9 Èè, mpindyewu, cintu cìmwèpelè cìdì cìkukèngela kwenza,
bwà kwendela kuulu ne kubwela mu dyondopa, nkwikala ànu
ne diitabuuja dyàbûngì, kutùngunuka ànu—ànu ne kudìsàka
pambèlu. Nwamònu anyì? Nènku ki bwalu mbwôbù abu’s.
Mpindyewu dîbà adi paùdi usaama, ne kùyi mwena Kilistò
to, shààla mwena Kilistò mpindyewu mene, bwà bukolè
bwà dyondopa abu bùlwe munda mwèbè, ku dilwa mwena
Kilistò. Nènku aci necìkupèèshè diitabuuja dyà kwendela
kuulu kwà mpèkaatù. Necìkupèèshè diitabuuja. Ne byônsò
bìdì bìkukèngela, mu lwendu elu, bìdi munda mwèbè mene
mpindyewu. Nènku cintu cìmwèpelè cìdì cìkukèngela nkwikala
ne diitabuuja kùdì Nzambì, cìdì cìsàka bintu bîmpè abi pambèlù
pèèbè, bìdì munda mwèbè abi, ku Nyumà Mwîmpè. Numvù
bitòòke tòòmpindyewu anyì? Nwacyǔmvù anyì?
10 Ngeela meeji ne Billy mmungambìle, makèèlèlà dilòòlò
awu, mumbììkìle wàmba ne: “Lwâku, mu dìndà emu,
nangànangà bwà muntu umwèpelè udi mulwe ewu, mwelè
meeji ne tudi twenza masangisha mu lumingu elu, a Bitampì
Mwandamutekète.” Nènku ùvwa muulwè ne mwânà ùsaama,
ngeela meeji. Nènku pawìkalà mwaba ewu mpindyewu,
mukalenge, vùlukà ne, kwêna mwà…Nebìkengelè bwà
diitabuuja dyèbè—dyèbè dìkwatè mudimu bwà mwânà awu,
pììkalàye—pììkalàyemwânàmukesè, wa pambidi.
11 Kàdi mpindyewu ngǎnjì kwangata mukwàbò Mufùndu,
pììkalàbi byakàne, bwà katancì kakesè cyanàànà. [Mwanèètù
Neville udi wàmba ne: “Tùngunukà wêwè ànu nàka, Mwanèètù.
Amen.”—Muf.]
12 Vùlukààyi ànu ne, mpindyewu, mu maÈvànjeelìyò, tudi
tubala mu nshapìtà wa 16, ngeela meeji, wa Byenzedi, mùvwà
Pôlò ne Siilà mu bùlokò bufùkù kampànda. Ne bàvwa
batuucììbwe bwalu bàvwa biipàte nyumà wa démon munda
mwà nsongààkàjì kampànda mwena lubùkù. Nènku cìvwa…
Nènku, yêyè awu, bamfùmù bèndè bàvwa bafììke munda bwà
cyôcì aci. Ki kubàtuutabò, kubèèleshabò mu bùlokò bwà munda
menemene. Ne pashììshe pààkenzàbo aci, pàvwà Pôlò ne Siilà
munkacì mwà kusambila, ki Nzambì kutùmaYè dizakala dyà
buloba ne kunyùkushaYè bùlokò abu ne kubùùpulaYè.
13 Mulami wa bùlokò wa beena Filìpò awu, mwikàle kààmàndà
kàà màsàlaayì lukàmà, pààbì bìvwa ne, kujìmija kwà beena
bùlokò bèndè—bèndè, bìvwa bìkèngela bwà mwoyi wèndè
sungasunga kufuciibwawù bwà beena bùlokò abu. Kutùùlayè
mwelè wèndè wà mvità ne kuswàye bwà kudìshebeya, pààkayà
Pôlò lubilu kwamba ne: “Kùdyěnzèdìku bibì to. Twêtù bônsò
tudikù.”
14 Nènku kààmàndà kàà màsàlaayì lukàmà awu, twǎmbè
ne, ùvwa ne didìfwànyikijila kampàndà dìvwàbo naadì bwà

Pôlò ne bakwàbò abu. Bàvwa bafwànyìne kwikala bìmbè
misambu. Bàvwa bafwànyìne kwikala bafìle majaadiki, anyì
benzè cintu kampànda. Kàdi, cyônsò cìvwàku aci, bààkamanya
ne bàvwa bantu bàà cijila. Bààkamanya ne kùvwa cintu
kampàndà cyà cishììlàngàne mu bantu abu. Bwalu, ne lùkàsà
lwônsò, yêyè kukonka ne: “Ndi ne cyà kwenza cinyì bwà
mêmè kusùngidiibwa? Ndi ne cyà kwenza cinyì bwà mêmè
kusùngidiibwa?”
15 Mpindyewu, Pôlò kwambayè ne: “Itàbùùjà Mukalenge Yesù
Kilistò, newêwè ne bààmunzùbùmwèbè nenùsungidiibwè.”
16 Èè, mpindyewu, pììkalàbi ne kwitabuuja Mukalenge Yesù
Kilistò…Kî mbwena kwamba ne lupandu lwèndè yêyè lùvwa
lufwànyìne kusùngila bàà mu nzùbù wendè to. Kadi yêyè ne
diitabuuja dikùmbàne kùdì Nzambì bwà lupàndù lwèndè yêyè
mwinè, ùdi mwà kwikala ne diitabuuja dìmwèdìmwè adi bwà
bàà mu nzùbù mwèndè. Ne bàà mu nzùbù mwèndè nebììkalè ne
cyà kubwela, nwamònu’s, cintu cìmwècìmwè aci.
17 Byà mwomùmwè ne mwàkenzà Yobò, mûmvwà ngamba
dilòòlò adi, mu Géorgie mwàmwa, ku disangisha kampànda.
Mêmè kwamba ne: “Yobò, kwambayè ne: ‘Mpindyewu, ncyêna
mumanyè bânà bàànyì nî mbenzè mpèkaatù, kàdi àpu nî
mbenzè mpèkaatù?’” Nènku Yobò ùvwa ne cintu cìmwèpelè cyà
dyenza, bwa kwikalayè mwakàne, cìvwa, nkulàmbula mulàmbù
wà dyosha. Wàkamba ne ùvwa mwà kulàmbula mulàmbù wà
dyosha, pììkalàbi ne bânà bèndè bàvwa benzè mpèkaatù, dîbà
adi bàvwa bafwànyìne kufwìdiibwa luse ku mpèkaatù wabò.
Nènku cìvwa cintu cîmpè cyàkenzà taatù awu. Awu ntaatù wa
ngeelèlù mwîmpè wa meeji. Bìdi bìtùkèngela baataatù bààbûngì
bàà mùshindù awu leelù ewu. Ki Yobò kulàmbulayè mulàmbù
wà dyosha awu. Aci cìvwa nkumpàlà kwà dikèngà dyèndè
kubangadì.
18 Kàdi pààkafwà bânà bèndè abu bônsò, ne mìkòòkò yèndè
yônsò mibùtula, ne byônsò bìvwàye naabì, byangata, ùkaavwa
musòmbe pa mushikì wà butù kumfundu kwà nzùbu wendè,
ùdìkoonya ne ciyooyi.
19 Nukààvwakù bamòne, paanyimà pàà matùkù a dikèngà
dyèndè adi apu, pààkabangà Nzambì kumwalujulwila bintu
apu anyì? Mwaba wùvwàye ne ngombe binunu dikùmi, ne
bikwàbò, Yêyè wàkaaluja misangu yìbìdì. Ne misangu yìbìdi
mìkòòkò yèndè, kuvudija bintu byônsò misangu yìbìdì. Kàdi
nukààvwakù bamòne anyì? Ne Nzambì wàkapèèsha kàbìdì
Yobò bânà bèndè mwandamutekète abu. Nukààvwakù beelè
meeji mwaba wùvwàbo anyì? Mulàmbù wà dyosha awu wùvwa
mwangàte kaaba kààbò. Bàvwa basùngìdììbwe, mu Butùmbi,
bamwindìle bwà kulwayè. Ùdi pàmwè naabò leelù ewu. “Wêwè
ne bàà mu nzùbù mwèbè nenùsungidiibwè.” Nwamònu anyì?
Mpindyewu, Yobò ùvwa ne cintu cìmwèpelè cyà dyenza, bwà
kwikalayèmwakàne, cìvwa nkulàmbulamulàmbùwàdyosha.

20 Wêwè udi ne cintu cìmwèpelè cyà dyenza, bwà kwikala
mwakàne, ncyà ne, kwikala ne diitabuuja kùdì Nzambì.
Bwalu, ku diitabuuja nkûdì usùngidiibwa, ku diitabuuja nkûdì
wondopiibwa, ku diitabuuja nkûdì upeta byônsò byûdì naabì.
Nwamònu anyì? Ku diitabuuja, nkûdì ucììtàbuuja. Mpindyewu:
“Itàbùùjà Mukalenge Yesù Kilistò, ne wêwè ne bàà mu nzùbù
mwèbè nenùsungidiibwè.”
21 Mpindyewu, mukalenge, wêwè ne mwânà awu mwaba
ewu bwà kumusambidila, itàbùujà, wêwè mwinè. Ndi mwaba
ewu bwà kutèèka diitabuuja dyànyì pàmwè ne dyèbè, nènku
netwìtabuujè, bônsò pàmwène,Nzambì neòndopèmwânà awu.
22 Nudi numòna’s, tudi ne bukolè abu munda mwètù bwà
kwenza nànku. Wêwè udi ne bukolè abu mu wêwè bwà
kucyènza.MwenaKilistò yônsò ùdi ne bukolè abu bwà kucyènza.
Kàdi mpindyewu bu twêtù ànu mwà kupeta…Bukolè abu
mbukòntònòna kùdì mukenji kampànda.
23 Ànu mûnkaadì mwambàmbè misangu yàbûngì, bìdi ànu
mùdì dikòkiibwa dyà kùdì buloba dìkòntonona mâyì’s, bwalu
mmukenji. Dikòkiibwa dyà kùdì buloba dìtu dìkòntononamâyì.
24 Dîbà, dìdi dikòntononyiibwa kùdì—kùdì…anyì buloba,
dinyùnguluka dyà buloba. Kwênà ànu mwà kwenzeja dîbà
cintu cìmwè, pashììshe kwamba ne: “Ngeela meeji ne ndi
muswè kulààla kabìdì ndambù. Anjì indìlàku dîbà dìmwè” to.
Kadyàkucyènza to, nwamònu’s, bwalu kùdi mukenji kampànda.
Wêwè ukwàta mudimu bilondèshìle mukenji awu, èè, dîbà adi,
byônsò nebììkalè bîmpè. Wêwè uya kalààla pa dîbà, s’udi mwà
kutàbuluka pa dîbà. Ne bu wêwè…
25 Ànu mutùdì ne Dijiba dyà Superior, Dijiba dyà Ontario,
Dijiba dyà Huron, ne Majiba Manène ônsò awu mwaba ewu.
Tudi ne binunu makùmi kuvudija ku binunu byà hectares
yà buloba mu Nevada, ne mu Californie, ne mu Arizona,
ne mu Nouveau Mexique, yìdì munkacì mwà kwoshika, bwà
dipanga mâyì awu, buloba mùdìbo bafwànyìneku kukùna nî
ncinyì cyônsò. Udi mufwànyìne kudììsha bàà pa buloba bujimà,
kuntwaku, bu wêwè ne mâyì aa, àdì apa nùnku aa, kuntwaku.
Ne kî mmafwànyìne kutàcishiibwakù to, bwalu àdi àpetela
mâyì ku misùlù. Pàdìwu ànu ne ǎyi, àdi àlukila cyàkàbìdì mu
cipidì, bwalu dikòkiibwa dyà kùdì buloba dìdi dìàlama mu
mwaba awu. Èè, mpindyewu, bu wêwè mwà kukwàta mudimu
bilondèshìle mukenji wà dikòkiibwa dyà kùdì buloba, udi mwà
kwangata Majiba Manène ônsò aa ne kutùma mâyì mu ditùngà
dijimà kuntwaku, ne kudììsha buloba bujimà, muntu nànsha
umwe kàvwakù mufwànyìne kwikala ne nzala to. Kàdi kwêna
mwà kwikala musòmbe apa wamba ne: “Èyowà. Ngǎcìmònu.
Bushùwà.” Bìkèngela ùcyěnzè.
26 Èè, ki mùshindù wùmwèwùmwè awu wùdìbi nku mukenji
wà Nzambì. Mukenji wà Nzambì ndiitabuuja. Nènku tudi

ne diitabuuja mwaba ewu, mu dìndà emu, bwà kwondopa
bubèèdì kanà bwônsò, bwà kwenza cintu kanà cyônsò. Kàdi
ndikòntonona kùdì mukenji kampànda, ne mukenji awu
ndiitabuuja. Mukenji wà Nzambì ndiitabuuja. Yesù wàkamba
ne: “Bintu kanà byônsò binùkààjingì, panùdì nusambila, nwênù
mwà kwitabuuja ne nudi nubìpeta, nudi mwà kubìpeta.” Ki
bwalumbwôbù abu’s. Pa nànku, diitabuuja ndìdì dìcìkòntonona,
ne diitabuuja nditùpèèsha ànu bilondèshìle mutùdì naadì
lukèngelu. Mpindyewu, bìkèngela bwà twêtù…Nzambì ùdi
wàbanyina bàmwè bàà kutùdì diitabuuja kampànda, bàmwè
dikwàbò diitabuuja. Kî mbukolè kampàndà bwà butambe
mfùkilu bûdì naabù wêwè to. Bwalu paùdì ulwa mwena Kilistò,
ukààdi—ukààdi mumanè kwikala ne bukolè abu, kàdi udi
mupangè diitabuuja bwà kukwàcisha bukolè abumudimu.
27 Pa nànku mpindyewu, mu dìndà emu, paùdì ulwa bwà
kukusambidilabò, vùlukà ne, Bible mmwambè nùnku. Eci
ncilelèlà. Yakòbò 5.14: “Kwôkò muntu munkacì mwènù,
mubèèdì, àbiikidishè bakùlù bàà èkèleezìyà. Bàmulaabèmaanyì,
ne bàmusambìdìlè. Disambila dyà diitabuuja nedìsungilè
mubèèdì awu, ne Nzambì neàmujuulè panshì.” Mmulayì,
wêwè mucǐtàbùùje. Ki bwà cinyì, nwamònu’s, dyondopiibwa
ndyabanyina muntu nkààyà.
28 Bìvwa nànku mu matùkù a Yesù wa ku Nazàlèètà. Yêyè
kàvwa mwà kwondopa bantu bibèngàngàne—bibèngàngàne
ne diitabuuja dyàbò to. Yêyè ùvwa wàmba ne: “Ndi mwà
kukwondopa, wêwè mwitàbùùje. Wêwè mwitàbùùje ne Mêmè
ndi mwà kwenza cyôcì eci, Ndi mwà kucyènza.” Wêwè mwà
kucììtabuuja!
29 Pa nànku, bàmwè bantu bàtu bàkùpa—bàkùpa bukolè bwà
dyondopa mu kampànda mukwàbò, batangadiki. Kî ng’aci to.
Bukolè bwà dyondopiibwa bùdi munda mwèbè. Bùdi munda
mwèbè. Bôbò bàdì ànu bàtèèka ditempu kumpàlà kwà kabalù.
Mutangadiki kî ngudi ne bukolè bwà dyondopa nànsha.
30 Nyumà Mwîmpè ngudi ne bukolè bwà kwondopa, ne wêwè
udi ne Nyumà Mwîmpè. Aci nkaamucì kakesè kaùdì wêwè,
ne bintu byônsò bìdì bìkukèngela abi bìdi munda mwèbè
wêwè amu. Nènku, ki bwà cinyì, udi wêwè ànu ubanga
kunwìna ku mulayì wà Nzambì, wamba ne: “Mbulelèlà. Nzambì
mmwambè ne Yêyè nguvwa mwà kungondopa. ‘Ku mibùndà
bùndà Yèndè nkûndì mwondòpììbwe.’” Ki bwalu mbwôbù abu’s.
Udi mumanyè cyûdì wenza anyì? Udi ubanga kusàka dyondopa
dìpàtuka pambèlu, kwàjikì. Nwamònu anyì? Ki pashììshe,
bakwàbò bàdi mwà kumòna cyûdì naacì aci.
31 Mpindyewu bìdi ne: “Diitabuuja ndilenga dyà bintu
bitèkemena, cileeji cyà bintu bìdì kabìyi bìmwèka.”
32 Ndi mufwànyìne kukùna kaamucì kakesè aku pambèlu.
Mêmè ncyêna mmòna bimuma byà pommes abi to, kàdi bìdi

munda amu. Kaamucì kakesè aku nkamanyè ne bìdimù. Nènku
kàdi kàbanga ànu kunwà, kàsàka ànu kusàkà, bwalu nkamanyè
ne: “Bìdi munda mwànyì emu. Nêmbìpàtùle pambèlu apa
paanyimà pàà cikondo kampànda. Mpèèshèku ànu cikondo
ndambù. Ndamèku ànu cikondo ndambù.” Kàdi kàtùngunuka
ànu ne kunwà. “Èyowà, ndi mumanyè ne bimuma byà pommes
bìdi munda mwànyì emu. Nêmbìpàtùle, paanyimà pàà cikondo
kampàndà.” Nènku katancì aka, ki byôbì byàlu ebi. Ki bimuma
byà pommes byàlu abi, bwalu kôkò kàvwa kiitàbùùje ne bìdi
munda mwàkù amu.
33 Nènku wêwè mwitàbùùje ne bukolè bwà Nyumà Mwîmpè
bùdi munda mwèbè amu, bwà kukwondopa, ki bwalu mbwôbù
abu’s. Tùngunukàwêwè ànu ne kusàka.Wamònu anyì ?Wêwè udi
ne diitabuuja. Kwêna mwà kumòna bipèta dyàkamwè to. Kwêna
ubìmòna to.
34 Mpindyewu, nwamònu’s, Yakòbò wàkabingisha Abraham
ku byenzedi byèndè. Pôlò yêyè wàkabingisha Abraham ku
diitabuujà dyèndè. Citùdì twamba dîbà adi ncinyì, pankacì
pàà bàbìdì abu? Abraham ùvwa wàkula pa cìdì…Ndi njinga
kwamba ne, Pôlò ùvwa wàkula pa cìvwà Nzambì mumòne mu
Abraham. Kàdi Yakòbò ùvwa wàkula pa cìvwà bantu bamòne
muAbraham.Nwamònu anyì?Mpindyewu, nwamònu anyì?
35 Pa nànku, Nzambì ùvwa mumanyè, kumpàlà kwà mwânà
awu kulwayè ne, Abraham ùvwa ne diitabuuja. Ne Abraham
wàkacìjaadikila Nzambì, mu kwenza kwa maalu (yêyè) bu ne
mwânà awu ùvwa mwà kulwa pàvwàye kàyi ùlela apu. Yêyè
kàvwa ne bânà to. Matrice a mukàjèndè àkaavwa mafwè, ne
mulùme kàvwa ùlela to. Kàdi, nànsha nànku, ùvwa mumanyè
ne: “Mwômò amu mwaba kampàndà mùvwa mwânà awu.” Nudi
numòna’s, yêyè ùvwa mutùngùnùke ànu ne kùnwà mulayì awu,
mweyèmène pa El-Shaddai munène wa Nzambì, Dibèèle adi.
Mweyèmènepù, mwikàle ùnwa, mumanyè ne Nzambì ùvwa mwà
kumupèèshayè; mumanyè ne cìvwa mmulayì, ne Yêyè ùvwa ne
cyà kucyènza.
36 Ne twêtù tudi bânà bàà Abraham. Pa nànku twìkalààyi
beeyèmène pa mulayì Wendè, ne bakwàtekù, bamanyè ne
Nzambì neàcyěnzè. Yêyè ngudi mucyǎmbè. Nudi nucììtabuuja
mpindyewu anyì? [Disangisha dìdi dyàmba ne: “Amen.”—Muf.]
37 Dîbà adi enzààyi mulongo wà babèèdì ku lùmwè lwà ku
nseke anyì lukwàbò alu, aba bàdì baswè bwà kubàsambilabò. Ne
twêtù bapetè mukùlù kaaba aka bwà kubalaaba maanyì, mêmè
nêmbàsambìdìlè, ne netwìtabuujè ne Nzambì neàsangajè yônsò
wa kùdìbo. “Bu wêwèmwà kwitabuuja.”
38 Teddy, udi penyì? Vwilà pabwîpì ku luseke lwà ku dyàbalùme
elu. Abi mbîmpè. Nènku ndi muswè wǐmbèku ku cisanjì
Itàbùùjà Nàka.

39 Nènku pàcìdìbo bènda bàlwa apu, twǎnjààyi ànu kwinyika
mitù yètù, bakwàbò bàà ku batèèleji abu, nènku twìkalààyi mu
disambila bwà bantu bàdì bènda bàlwa aba.
40 Taatù wetù wa mu Dyulu, nyewu tulwa Kûdì, mu dìndà
emu, mu Dînà dyà Yesù Kilistò, bantu bàdì bakwàte ne byà
luse, babèèdì, bàkènga biikàle mu mùshìndù mubyǎmùbyàlè,
wà dikènga dyà cìmpicìmpi ewu abu. Mêmè ndi nKwitabuuja
Wêwè, Mukalenge. Ndi—ndi mumanyè ne Mêyì Èbè mmalelèlà.
Mmalelèlà menemene! KaÈnakù mwà kupangila to, bwalu Àdi
Dîyì dyà Cyendèlèèlè ne dyà kashidi dyà Nzambì. Àdi ônsò a
bukolè, mùdì Nzambì amu, bwalu Àdi citùpà cyà ku Yêyè. “Ku
cibangidilu kwàkadi Dîyì, ne Dîyì dyàkadi ne Nzambì, ne Dîyì
dyàkadi Nzambì. Ne Dîyì dyàkalwa mubidi ne dyàkasòmbela
munkacì mwètù.” Mpindyewu, tudi twitabuuja aci, Mukalenge,
ne myoyi yètu yônsò, ne musùùkà wètù wônsò, ne byônsò bìdì
munda mwètù. Tudi tucììtabuuja.
41 Nènku nyewù ngààteecì, mu mùshindù mupwekèle, wà
bwânà, bwà kucìleeja bantu, bwà bààmònakù mwà kuumvwa ne
kumanya ne Bukole bwà Nzambì bùdi bùsanganyiibwa munda
mwàbò. Bu bôbò ànu mwà kwikala ne diitabuuja dyàbò adi ne
kulonda mêyì matùma à Nzambì’s wè!
42 Mùshindù awu ngùdìbo basùngìdììbwe. Mbalwè ne
banyingàlàle ku mpèkaatù yàbò, ne babàtììjììbwe mu Dînà dyà
Yesù Kilistò, bilondèshìle Bible ewu, Byenzedi 2. Ki pashììshe
Peetèlò kwambayè, ne: “Nenùpetè dipà dyà Nyumà Mwîmpè.”
Ki Dyôdì dìdì dilwè edi, anu menemene, bwalu Dìdi Dîyì dyà
Nzambì dìmwènèshììbwe.
43 Èè, mpindyewu, cintu cìmwècìmwè aci, Taatù, tudi
bamanyè ne ncilelèlà, patùdì tulaaba babèèdì maanyì apa,
ne tubàsambidila apa. “Disambila dyà diitabuuja nedìsungilè
mubèèdì. Nzambì neàmujuulè panshì.” Nzambì, swàku bwà
muntu ne muntu ùmukè ku cyoshelu eci, mu nyùngulukilu
wa mwab’ewu mu dìndà emu, ne disànkà dyàbûngì wènda
ùcyònkomoka, mumanyè ne Nzambì wàmwondòpù. “Ndààku,
ne ùsangalè.” Bwalu tudi tubàlàmbula Kûdì Wêwè mpindyewu,
mu Dînà dyà Yesù Kilistò.
44 Ne swàku bwà muntu ne muntu òndopiibwè, ne àbakulè
cìkèènà-kumòna aci, cìdìci cyùmvwija aci, ànu mùvwà Abraham
amu, kubììkìla bintu bìdì kabìyikù abi bu ne bìdìku amu,
bipeta nànsha biikàle byà bìshi, abi kabyèna ne cyà dyenza ne
diitabuuja to. Bipeta abi ncintu cyanàànà. Diitabuuja ndimanè
kukwàta. “Ne diitabuuja ndilenga dyà bintu bitèkemena, ne
cileeji cyà bintu bìdì kabìyi bìmwèneka.” Nzambì, swàku
cìpwekè too ne mu ndòndò mu myoyi yàbò, bwalu bàdi Neebè
dijinga.
45 Nyààya bu musadidi Webè mupwekèle, bwà kwimana
pàmwè ne basadidi bakwàbò, ne kulòmba Nzambì bwà kutèèka

munda mwà myoyi yètù bwalu bwà babèèdì aba. Tudi tulòmba
nùnku mu Dînà dyà Yesù. Amen.
46 Muntu kampàndà ùvwa wàmba ne Mwanèètù Estle
Beeler ùvwa mu citanda emu. Ne ndi ngeela meeji ne kùdi
mwambi mukwàbò kaaba aka, uvwa mulombòle disambila,
mu dìndà emu. Tudi baswè kulòmbakù bambi bônsò bàdì
kaaba aka, nànsha biikàle banganyì, ní nudikù mwà kulwa
kùneeku ne kwimana banyùngùlùkìle cyoshelu eci, bwà katancì
kakesè cyanàànà, bu nwênù mwà kuswà, bânà bèètù. Ne
bantu balùme…Mwanèètù Ben, twasàkidila. Lwâyi buludì
nwìmanè pabwîpì apa, mu nyùngulukilu wa cyoshelu emu,
bwà twamònakù mwà kwenza disambila pàmwè ne bantu aba,
kubàtentekela byanza.
47 Mpindyewu, pàdìbo bìmba musambu awu ku cisanjì
apu. Nènku bambi bàdi munkacì mwà kwangata kaaba
kààbò mwab’ewu, bwà twêtù, muntu ne muntu, tùmonè mwà
kutentekela babèèdì byanza.
48 Tùmonèbi, udi wenda upweka ku luseke lukwàbò lwà
mukùnà kwàka. Ndi mmòna Muntu wènda ulwa, kàyi
mushììlàngàne ne mukwàbò muntu kanà yônsò ewu to. Ùvwa
ànu Muntu wetù wa pàtupù ewu, mwenzè bu wa mubidi
mukesè, mwenzè mutekètàngàne. Patùdì tuMumòna ùtàngila,
mêsù Èndè mapwekesha pa—pa bwalu bùdì bwènzekà mu
cibandabanda mwàmwa. Bàvwa mbapostòlò Bèndè. Bàvwa
ne mwânà wa balùme kampànda muntwamu, uvwa ne ciseki, ne
kakùyi mpatà to bàvwa bàmba ne: “Mwondòpèku, Mukalenge!
Mwondòpèku!”
49 Kàdi, nudi numòna’s, ànu kwamba kwà ne: “Mwòndòpèku,
Mukalenge, mwondòpèku,” kakwàkucyènzakù to. Aci
kacyàkucyènzakù to. Bìkèngela kwìkalèku cintu kampànda
paanyimà pàà cyà ne, “Mwondòpèku, Mukalenge,
mwondòpèku” aci. Nwamònu anyì? Nènku bu mêmè mwà
kukufikisha ku diitabuuja cyôcì aci, ne kwitabuuja aci ne mwoyi
wèbè wônsò ne, neòndopiibwè, bu mêmè mwà kunùfikisha
bulelèlà ku dimòna cìkèènà-kumòna.
50 Mpindyewu tàngilààyi, bayiidi bàdì biimàne mwaba awu
abu, pàmwǎpa biikàle bàmunyùkulula, pàmwǎpa bàmusàka
bikolè ne: “Cǐtàbùùjè, Mwanèètù! Cǐtàbùùjè! Àlèluuyàh!
Cǐtàbùùjè! Mwondòpèku, Mukalenge! Mwondòpèku!” Kàdi
démon awu wàkashààla ànu mwab’awu, bwalu kàvwa
musangàne diitabuuja dikùmbàne bwà kumuumusha to.
51 Kàdi ki Kampànda udi upweka kakùnà ewu. Kàdi démon
awu mmwenzè ànu ùjingulula ne Aci cìvwakù cishììlàngàne ne
bakwàbò bantu! Nwamònu anyì?
52 Mpindyewu, bantu bàà mùshindù awu ki batùdì baswè
kwikala naabò kuntwaku, bu mùdi Mukalenge wetù Yesù.
Èyowà. Kabìyi bwà kulwa ànu bwà didìleeja cyanàànà to, kàdi

kulwa, banangè Nzambì wetù, bamanyè ne tudi batùmììbwe
ne mudimu bwà kwenza cyôcì eci. Eci ki mudimu mutùtùma
naawù.
53 Pashììshe, pààkayàYè kùdì taatù, ngeela meeji ne apa ki
pàdì musambu ewu mufùndila, musàkila pa Dîyì, kwambayè
ne: “Mukalenge, ikàlàku luse ne mwanàànyì wa balùme, bwalu
ùdi ùtàcishiibwamumìshindùmishììlèshììlàngàne kùdì démon.”
Yêyè ne: “Ùdi ùmukùpa mu mudilu, ne ùmusaamisha bikolè, ne
bikwàbò.” Yêyè ne: “Mvwa mulwè nendè kùdì bayiidi Bèèbè,
kàdi kabàyi mwà kumwondopa to. Kàdi mêmè—mêmè—mêmè
kwela meeji ne…”
54 KwambaYè ne: “Mêmè ndi mwà kucyènza, wêwè
mwitàbùùje. Mpindyewu, Mêmè ndi ne Bukolè abu munda
Mwànyì,” Yêyè ne, “bwà kucyènza, bu wêwè mwà kwitabuuja
aci.”
55 Nzambì mmufwànyìnekù kulekela bantu baneka kùdì
kànsêrè bàdì basòmbe apa mu dìndà emu abu, bàdì baneka,
beela mu malààlù kùdì kànsêrè, ne kànsêrè kàà mu mashi,
mabèèdì, ne ntàtu, Nzambì mmufwànyìne kubòndopa bôbò kàdi
kukupìta wêwè anyì? Kî mbifwànyìne kwenzeka to. Nànsha.
Nwamònu anyì? Mpindyewu, Yêyè kàtu ùpangila to. “Ndi mwà
kucyènza, wêwèmwitàbùùje.” Yêyè wàkamba cinyì?

Bwalu bintu byônsò bìdi mwà kwenzeka,
ànu…

Mpindyewu,Mwanèètù Tyler, lwâ kùneeku…?…
Mpindyewu itàbùùjà ànu nàka, itàbùùjà ànu
nàka,

56 Mpindyewu, pândì nsambila apa, ndi muswè bwà nwênù
kutentekela bantu byanza. Cìdì cìbàkèngelà nànsha ciikàle cinyì,
…?…ne kupweka buludì ne mulongo.
57 Mwanèètù Neville, wêwè ikàlà ulaaba maanyì, nènku bânà
bèètù bôbò…?…
58 Ndi muswè bwà bantu bônsò, mu batèèleji amu, nwìkalè ne
mitù yènù miinyika mpindyewu. Bantu bônsò mu disambila dyà
mu ndòndò.

Nàka…
59 Mukalenge, ikàlàku ne luse, mmûndì ndòmba, ne ondòpàku
bantu aba, muDînà dyà Yesù Kilistò. Amen.

Mu Dînà dyà Yesù wa ku Nazàlèètà…?…[Katùpà kàà
mukàbà wàmêyì munda mutupù—Muf.]
60 Bààbûngì be, mu mulongo awu, ndi mbàtàngila, bwà
kumòna dibìnduluka dyàbò dyà mùvwàbo, kumòna mùdìbo
bàbìnduluka ku cyenzedi kampànda. Nwamònu anyì? Kùdi cintu
ne ncyenzedi, bajuukè balwè kumpàla eku. Cikwàbò cintu,
mmùdìbo bàbìnduluka ku cyènzedi cìdìbo benzè aci. Paanyimà

pàà bamanè kufika mu mùshindù wà biitabuuja, ne, pììkalàbo
babàsambìdìle, nebòndopiibwè, dîbà adi nùtangilààyi nùmonè
dibìnduluka dyà ku cyenzedi cyàbò.
61 Mpindyewu, mpaasàtà wetù ùdi ne diyiisha dîmpè bwètù
twêtù, mûndì mutwìshììbwe, mu dìndà emu.
62 Cintu cìmwèpelè cîndì njinga kwelapù nsèke mu katancì
kakesè emu, cìvwà ncyà nsongààkàjì kampànda mwena
Kàtòlikè udi mwimàne ku cyoshelu kwàka. Kwěnjì matùkù
makesè àvwàye kwànyì kumbèlu, yêyè ne bàyendè. Ne ndi
mumanyàngàne ne bàyendè kùkaadi cikondo kampànda. Ne—
ne kùvwa cintu kampànda patùvwà basòmbe mu muyiikì wà
bàbìdì.
63 Ki patùvwà bapetèle cìkèènà-kumòna. Ki patùvwà…Mvwa
ne ciibidilu cyà kucyènzela kaaba aka mu èkèleezìyà emu, kàdi
bìvwa byangàte dìndà dyônsò, ne bikwàbò. Nènku ewu cìvwa
mwaba awu.
64 Ncìvwaku mwambè kantu nànsha kàmwè to, bwalu
mùvwàye mwânà wa bakàjì, cikwàbò cintu, ùvwa misangu
yônsò ànu mukoleshila mu èkèleezìyà wa Kàtòlikè, ne bikwàbò.
Kàdi kwakulayè bwà mamwěndè. Nènku mu ciinè cikondo aci,
mêmè kumòna cìkèènà-kumònà cyà mamwěndè awu. Mêmè
kumwambila lutàtù lùvwà naalù mamwěndè, ne kuumvwija
mùvwàyè, ne mmwènekelu uvwà nendè mamwěndè. Mu
bushùwà bwà bwalu, yêyè nguvwa mukòshi wa bwalu abu, bwà
ne cìvwa cilelèlà anyì kacìvwa cilelèlà. Kacya ncìvwakù mwanjì
kumòna mamwěndè awu to, kacya bàndela. Yêyè mmumanyè
nànku.
65 Nènku nsongààkàjì awu, mu dìndà emu, mmulwè ku
cyoshelu eku mwimàne, bwà kwenzayè ditonda, ne kwitaba
Kilistò bu Musùngidi wendè. Mmucyěnzè ku cyoshelu, mu
dìndà emu.
66 Mwanèètù Neville, kàyi mumanyè to, kumulaabayè maanyì.
Mùshindù mwinè—mùshindù mwinè wùdì Nzambì wènza
mudimu’s wè! Mumwelè maanyì, a babèèdì. Kàdi tàngilààyi
dikwàtà dyà mudimu dyà Nyumà Mwîmpè. Mpindyewu, bu
mùvwàye mwedììbwe maanyì, kàyi cyà bushùwà mubèèdì
to, kàdi kwediibwayè maanyì. Nudi numòna mùdìbi byènza
ne byônsò bìkwatè mudimu mu mùshindù mujaalàme anyì?
Mpindyewu yêyè ùvwa mwimàne bu mwena Kilistò, paanyimà
pàà yêyè mumanè kulwa citùdì twitabuuja ne nkwikala
mwena Kilistò aci. Mpindyewu, kwambayè ne: “Udikù mwà
kusambidila mààmù anyì? Ùdi ùsaama.” Ncintu cìmwècìmwè
aci. Pa nanku dilaabiibwa adi divwa dyenza kumpàlà kwà dîbà.
67 Mêmè kudyàmbidila, mùshindù mwinè wùdìbi
bikùmbànàngàne’s, ne, nwamònu’s, muntu mucǐkàle ùfùma ku
disùngidiibwa. Kilistò wàkangata kaaba kèètù bônsò. Yêyè ùdi
wàngata kaaba kàà bônsò. Ne nsongààkàjì ewu mmwenzè ànu

ùlwa mwena Kilistò, pashììshe ùmba ùjinga kwangata pèndè
kaaba kàà muntu kampànda, bìleeja ne Nyumà wa Kilistò
ùdi ùlwa munda mwètù patùdì cyà bushùwà tusùngidiibwa.
Mpindyewu, abi’s mbilenga byà menemene. Ncyà bushùwà
ne mêmè—mêmè ndi ngaanyisha aci, nyumà mulenga wa
bwena Kilistò wa kwitabuuja awu. Mpindyewu, vùlukààyi ànu
cyanàànà.
68 Mpindyewu, bwà nsongààkàjì ewu, udi mwaba kampànda
mwab’ewu, ne bwà inǎbànzà mukwàbò mwena Kàtòlikè uvwa
mulwè. Nènku ndi njinga kwamba mêyì aa, ànu kumpàlà
kwà kwalujila mpaasàtà wetù bulombodi bwà disangisha,
nwamònu’s, bìdi mùshindù ewu:
69 Mpindyewu, èkèleezìyà wa Kàtòlikè musangu kampànda
ùvwa ànu bu èkèleezìyà ewu. Nwênù baalùkìle ne babalè Bible,
citùdì twitabuuja, ne nudi bamanyè ne èkèleezìyà wa Kàtòlikè
nguvwa Èkèleezìyà wa kumpàla. Aci ncyà bushùwà. Kàdi’s
wàkaseesuka kuya kule ne Malongesha Èndè. Eci ki cìvwà
dilongesha dyà èkèleezìyà wa Kàtòlikè. Kàdi, nudi numòna’s,
bàdi ne mikàndà mikwàbò nkàmà yìsambòmbò ne byà mu njila
yìdì baapaapà ne bakwàbò bafùnde, yìdì bwàbò bôbò yà cijila
ànu mùdì Bible ewu amu.
70 Pa nànku, nwamònu’s, cìdì eci nùnku, kwêna mushintùlùke
to. Cyûdì mwenzè aci, udi ufùma ku dikùdimuna dyà mucìmà.
Nwamònu anyì? Mpindyewu wêwè mwangàte…Mu bushùwà
bwà bwalu, ngeelameeji ne pàmwǎpa bàmwè bàà kunùdì, bàbìdì
abu, mu dìndà emu, bàvwa mbakàjì. Nkufwànyìne kwikala
beena Kàtòlikè balùme basòmbe kaaba aka.
71 Bu nwênù mwà kwalukila ku maalu-malonda a èkèleezìyà,
wêwè mufwànyìne kukonka nsaserdòsè webè awu ne: “Cyenzedi
cyà bàpostòlò aba mu Bible emu, cìvwa mmùshindù wùvwà…
Ki cìvwà cyà beena Kàtòlikè bàà ku cibangidilu anyì?”
Neǎmbè ne: “Èyowà.” Ne aci ncyà bushùwà. Ki cìvwàbo.
Mpindyewu, bôbò, tàngilààyi ne nntèndeleelu wa mùshindù
kaayì uvwabò nendè. Bàvwa bàdìsangisha mu mwaba mukesè,
mupwekèle. Kabàvwakù bàmba ne: “Mwoyi Màriyà” anyì
“Taatù wetù” to. Aci ncilèlè cyà èkèleezìyà. Bàvwa bàmba cinyì?
Bàvwa bàtùmbisha Nzambì. Bàvwa bèèla mbìlà mikolè. Bàvwa
bèèla mbìlà.
72 Tàngilààyi mu Byenzedi 2 emu, pàvwà Mùpostòlò wa
cijila Peetèlò, ne Yakòbò, ne Yone, ne bônsò pàmwè. Bible
mmwambè ne bààkaakula mu myakulu. Ne bààkeela mbìlà
mikolè, ne bààkenza mene maalu mu mùshindù wà—wà ne
bàvwa buujììbwe tèntè ne Nyumà mumùshindù wà ne bààkenza
maalu bu bakwàcìke maalà, ne nànsha mene bantu bàà pambèlù
bààkakonka ne: “Bônsò aba kîmbakwàcìkemaalà anyì?”
73 Ki dîbà adi Peetèlò, mùpostòlò, Peetèlò Munsantu wa
cijila awu, pààkiimanàye apu, wàkamba ne: “Balùmyàna ne

bânà bèètù, bantu aba kî mbakwàcìke maalà to, kàdi mbûle
tèntè ne Nyumà,” mùdì—mùdì Bible mwambè ne mmùvwàbo
amu. Mpindyewu, ki èkèleezìyà wa kumpàlà wa Kàtòlikè awu,
bilondèshìle dilongesha dyàbò.
74 Mpindyewu, nudi numòna’s, paanyimà pàà bidimu bitwè
ku nkàmà yìbìdì, bantu banènè bààkabanga kubwela mu
èkèleezìyà. Pashììshe cyàkenzàbo ncinyì? Bààkenza bulongolodi
bwàbò bwà kumpàla ku Nsangilu wà Nicée, mu cidimu cyà
606 cyà bikondo byètù ebi. Bààkenza byàbò…Pààkenjiibwà
Nsangilu wa Nicée ku Nicée, ku Loomò, bààkabanga kubweja
bantu bàà myânzù mitùmbùke bônsò, ne bààkakwàtakaja
èkèleezìyà kampànda, ne bààkenza èkèleezìyà kampànda.
75 Paanyimà pàà aci, yêyè kukòsoloka misangu yìnaayi
anyì yìtaanu. Bààkuumuka—bààkuumuka ku aci, kuyabò ku
mwèpiskòpò; kuumuka ku mwèpiskòpò, kuyabò ku paapà.
Ne kuumuka ku aci, kufikabò ku Orthodoxe wa cyena-
Ngelìkà ne mishììlèshììlàngàne, too ne mwàkakòsolokàbo, too
ne kunùkaadì bamumòne leelù ewu eku. Ùdi ànu mu dikòsoloka
dyà mìshindù yônsò.
76 Kàdi citùdì twêtù tuteeta bwà kwenza, mulundà wanyì
mwena Kàtòlikè…Wamònu’s, s’tudi pèètù beena Kàtolikè,
twêtù tudi beena Kàtòlikè bàà ku cibangidilu, bàà ku
ntwàdijilu abu. Ne èkèleezìyà udibò bàtùbììkila mpindyewu
awu, nangànangà, bàdi bàtwàmba bu ne tudi beena Mpenta,
mbwalu tudi twitabuuja dibènesha dyàMpenta.
77 Ki pààkavwijiibwà èkèleezìyà wa Kàtòlikè bulongolodi
mpôpò apu. Ne mu malongolodi ètù a Mpenta, leelù ewu, bu—
bu buloba ebu bufwànyìne kushààla kàbìdì bidimu nkàmà
yìtaanu kumpàla eku, bulongolodi bwà beena Mpenta ebu’s
mbufwànyìne kwikala bwà kwîsùkwîsù kutàmba ne mùdì
èkèleezìyà wa Kàtòlikè wa cyena Loomò leelù ewu emu.
Bùdi bùtàmba kuya ànu kule, mùshindù wùmwèwùmwè awu.
Ne pàdìbo bàdyènza bulongolodi, bàdi bàbùvwija diswa. Ne
pashììshe bàdi bàlwa ànu diswa, ne bidimba, ne misùùkà kayìyi
mikùdìmùne mucìmà to.
78 Kùdì bânà bèètù bàà mushinga mukolè, bàà balùmè
ne bàà bakàjì, kunùdì bônsò aku. Mêmè bu musadidi wa
Nzambì, ncìtukù mwambè eci kwônsò eku to, pa buloba, mu
èkèleezìyà ewu, ncìtukù mucyǎmbè to. Kàdi mêmè bumupròfetà
wa Mukalenge, ndi nnwàmbila ne: “Bukênkè mbwôbù ebu.
EndèlaayiMù.” 

